
1. 
CYFARFODYDD YR AWDURDOD 
1.1
Nifer y cyfarfodydd 
Yn ychwanegol at y Cyfarfod Blynyddol, bydd yr Awdurdod yn cynnal o leiaf dri chyfarfod arall bob blwyddyn ar ymdrin â’r busnes cyffredinol, ar y dyddiadau a’r amseroedd a benderfynir gan yr Awdurdod.

1.2
Dyddiadau cyfarfodydd 
Cynhelir cyfarfodydd yr Awdurdod mor agos ag y gellir eu cynnal yn rheolaidd ar y dyddiadau hynny y bydd yr Awdurdod yn penderfynu. Bydd y Prif Weithredwr, drwy ymgynghori â'r Cadeirydd, â’r awdurdod i newid dyddiad unrhyw gyfarfod o'r Awdurdod os, ym marn y Cadeirydd, bod angen gwneud y newid i gyflawni busnes yr Awdurdod yn gyfleus neu yn effeithlon.
1.3
Dyddiad y Cyfarfod Blynyddol 
Y cyfarfod cyntaf a gynhelir ar ôl yr 31ain o Fai ym mhob blwyddyn fydd Cyfarfod Blynyddol yr Awdurdod.
1.4
Amser Cyfarfodydd 
Bydd cyfarfodydd yr Awdurdod fel arfer yn cychwyn am 10.00 y bore. Bydd y Prif Weithredwr, drwy ymgynghori â'r Cadeirydd, â’r awdurdod i newid amser unrhyw gyfarfod o'r Awdurdod os, ym marn y Cadeirydd, bod angen gwneud y newid i gyflawni busnes yr Awdurdod yn gyfleus neu yn effeithlon.
1.5
Gwŷs ar gyfer Cyfarfod 
a) Bydd y Prif Weithredwr yn cyhoeddi’r wŷs ar gyfer unrhyw gyfarfod o'r Awdurdod heb fod yn llai na phum niwrnod clir cyn y cyfarfod y mae'r wŷs yn cyfeirio ato. 
b) Bydd Gwŷs ar gyfer cyfarfod Arbennig yn nodi’r holl fusnes sydd i'w ystyried yn y cyfarfod hwnnw (gweler hefyd Rheol Sefydlog 4.4).

c) Ni fydd diffyg gwŷs ar unrhyw Aelod o'r Awdurdod yn effeithio ar ddilysrwydd y cyfarfod dan sylw.
1.6
Cyfarfodydd Arbennig 
a) Gall cyfarfod Arbennig o'r Awdurdod gael ei alw unrhyw adeg gan Gadeirydd yr Awdurdod neu, os yw swydd y Cadeirydd yn wag, gan Ddirprwy Gadeirydd yr Awdurdod.

b) Os yw swyddi’r Cadeirydd a'r Dirprwy Gadeirydd yn wag, gall Prif Weithredwr yr Awdurdod alw cyfarfod Arbennig o'r Awdurdod unrhyw adeg.

c) Bydd y Cadeirydd neu, os yw swydd y Cadeirydd yn wag, Dirprwy Gadeirydd yr Awdurdod, yn galw cyfarfod Arbennig o'r Awdurdod ar ôl derbyn cais ysgrifenedig i’r diben hwnnw, a lofnodwyd gan chwe Aelod o'r Awdurdod. Os nad yw’r Cadeirydd/Dirprwy Gadeirydd yn galw cyfarfod Arbennig cyn pen saith diwrnod o dderbyn y cais, gall unrhyw chwe Aelod o'r Awdurdod yn ddiymdroi alw cyfarfod Arbennig o'r Awdurdod.

2.
CYFARFODYDD Y PWYLLGORAU 
2.1
Penodi Pwyllgorau 
Bydd yr Awdurdod yn y Cyfarfod Blynyddol bob blwyddyn yn penodi Pwyllgorau Sefydlog, a gall benodi Pwyllgorau eraill, Gweithgorau neu Baneli ar unrhyw adeg, sydd eu hangen i gyflawni gwaith yr Awdurdod.

2.2
Nifer, dyddiadau ac amser cyfarfodydd Pwyllgor 
Bydd nifer, dyddiadau ac amser cyfarfodydd y Pwyllgorau yn ôl yr hyn a benderfynir gan yr Awdurdod.

2.3
Gwŷs ar gyfer cyfarfodydd Pwyllgor 
a)
Bydd y Prif Weithredwr yn cyhoeddi gwŷs ar gyfer unrhyw Bwyllgor ddim llai na phum niwrnod clir cyn y cyfarfod y mae'n cyfeirio ato.

b)
Ni fydd diffyg gwŷs ar unrhyw Aelod o'r Awdurdod yn effeithio ar ddilysrwydd y cyfarfod dan sylw.

2.4
Presenoldeb mewn Cyfarfodydd Pwyllgor 
Mae Aelod yn cael ei awdurdodi i enwebu Aelod a benodwyd yn yr un modd (h.y. gan Lywodraeth Cymru neu gan Gyngor Sir Penfro) fel ei ddirprwy mewn unrhyw un o gyfarfodydd Pwyllgor yr Awdurdod cyn belled:

a)
Nad yw'r dirprwy enwebedig eisoes yn Aelod o’r Pwyllgor penodol hwnnw, a 
b)
Bod y Rheolwr Gwasanaethau Gweinyddol a Democrataidd neu un o'i dîm ef/hi yn cael gwybod cyn i’r dirprwyo gael ei wneud.

2.5
Cymryd rhan mewn cyfarfodydd o'r Pwyllgor Rheoli Datblygu 
Ni ddylai Aelodau gymryd rhan mewn penderfyniadau mewn cyfarfodydd sy'n delio â materion cynllunio os nad ydynt wedi mynychu'r hyfforddiant cynllunio gorfodol a bennir gan yr Awdurdod.

3.
CWORWM 
3.1
Ar gyfer yr Awdurdod Parc Cenedlaethol a’r Pwyllgorau heblaw am y Pwyllgor Rheoli Datblygu 
Ni chaiff unrhyw fusnes ei drin mewn cyfarfod o'r Awdurdod nac mewn unrhyw un o'i Bwyllgorau oni bai bod o leiaf draean o’r nifer cyfan o Aelodau'r Awdurdod neu'r Pwyllgor yn bresennol. Petai mwy nag un rhan o dair o'r aelodaeth yn anghymwys, bydd y cworwm yn cael ei bennu drwy gyfeirio at nifer yr Aelodau sy'n weddill ac yn gymwys yn hytrach na chyfeirio at y nifer cyfan o Aelodau'r Awdurdod neu'r Pwyllgor. Bydd y cworwm yn cynnwys o leiaf un Aelod awdurdod lleol ac o leiaf un Aelod Llywodraeth Cymru.
3.2
Ar gyfer y Pwyllgor Rheoli Datblygu 
Ni chaiff unrhyw fusnes ei drin mewn cyfarfod o'r Pwyllgor Rheoli Datblygu oni bai bod o leiaf hanner
 o’r nifer cyfan o Aelodau'r Pwyllgor yn bresennol.

3.3
Os, yn ystod unrhyw gyfarfod o'r Awdurdod neu ei Bwyllgorau bod y Cadeirydd, ar ôl cyfrif nifer yr Aelodau sy'n bresennol, yn datgan nad oes cworwm yn bresennol, bydd y cyfarfod yn cael ei ohirio.

3.4
Bydd ystyried unrhyw fater sydd heb ei drafod yn cael ei ohirio:

a) tan ddyddiad ac amser a bennir gan y Cadeirydd adeg y caiff y cyfarfod ei ohirio oherwydd diffyg cworwm, neu 
b) tan y cyfarfod nesaf o’r Awdurdod.
3.5
Wrth gymhwyso'r Rheol Sefydlog hon (3) i unrhyw Bwyllgor, gall cyfarfod barhau yn ôl barn a doethineb y Cadeirydd cyn belled na fydd unrhyw gamau yn cael eu cymryd ar unrhyw benderfyniad a gynigir heb gyflwyno'r cynnig gerbron cyfarfod o’r Awdurdod a bod diffyg cworwm yn cael ei nodi yn y cofnodion.
4.
TREFN Y BUSNES 
4.1
Ar gyfer yr Awdurdod Parc Cenedlaethol 
Yn ddarostyngedig i Reol Sefydlog 4.3 a 4.4, trefn y busnes ym mhob cyfarfod o'r Awdurdod fydd fel a ganlyn:

a) Yn y Cyfarfod Blynyddol yn unig ym mhob blwyddyn, penodi Cadeirydd a Dirprwy Gadeirydd yn unol â'r weithdrefn a nodir yn Rheolau Sefydlog 5.1 – 5.3.
b) Dewis rhywun i gadeirio yn y cyfarfod os yw'r Cadeirydd a'r Dirprwy Gadeirydd yn absennol.

c) Delio ag unrhyw fusnes sy’n ofynnol yn benodol i’w wneud yn ôl y gyfraith.
d) Derbyn ymddiheuriadau am absenoldeb.
e) Derbyn unrhyw ddatganiad o fuddiant gan unrhyw Aelod neu Swyddog: mae gofyn i Aelodau ddatgan ar lafar ac yn ysgrifenedig yn y cyfarfod.

f) Cymeradwyo a llofnodi cofnodion cyfarfod blaenorol yr Awdurdod yn gofnod cywir.  Ni fydd yr is-gymal hwn yn berthnasol i gyfarfod Arbennig o'r Awdurdod oni bai bod y cyfarfod Arbennig yn newid neu'n effeithio mewn unrhyw fodd ar benderfyniad a basiwyd mewn cyfarfod blaenorol o’r Awdurdod lle nad oedd y cofnodion wedi’u cymeradwyo a’u llofnodio.
g) Derbyn unrhyw gyhoeddiadau gan y Cadeirydd a/neu'r Prif Weithredwr.

h) Gwaredu busnes sy'n weddill o'r cyfarfod blaenorol.

i) Ystyried Cynigion yn y drefn y derbyniwyd Rhybudd yn unol â Rheol Sefydlog 8.2.

j) Ystyried y busnes arall a nodir yn y wŷs.

k) Ystyried cwestiynau y rhoddwyd Rhybudd ar eu cyfer yn unol â Rheol Sefydlog 9.2.

l) Y cyfryw fusnes nad yw wedi’i nodi yn y wŷs y mae’r Cadeirydd yn ei ystyried yn fater brys.  Bydd natur y mater brys yn cael ei nodi yng nghofnodion y cyfarfod.
4.2
Ar gyfer Pwyllgorau 
Trefn y busnes ym mhob cyfarfod Pwyllgor fydd fel y nodir yn 4.1 heblaw:

a)
Bod Rheol Sefydlog 4.1 a) yn cyfeirio at y cyfarfod cyntaf o'r Pwyllgor yn dilyn Cyfarfod Blynyddol yr Awdurdod, ond yn unol â Rheol Sefydlog 5.4.

b)
Bod Rheol Sefydlog 4.1 i) yn cyfeirio at Rybuddion o Gynnig a gyfeiriwyd at y Pwyllgor gan gyfarfod o'r Awdurdod.

4.3
Ni fydd trefn y busnes sy'n dod o dan Reolau Sefydlog 4.1 a) - 4.1 d) yn cael ei dadleoli.
4.4
Mewn cyfarfod Arbennig ni fydd trefn y busnes sy'n dod o dan eitemau 4.1 b), c) neu d) yn cael ei dadleoli a bydd unrhyw fusnes arall yn union yr hyn a nodir yn y wŷs ac ni chaiff unrhyw fusnes arall ei ystyried.

4.5
Yn amodol ar Reolau Sefydlog 4.3 a 4.4, gall trefn unrhyw fater arall gael ei amrywio naill ai yn ôl barn a doethineb y Cadeirydd neu drwy benderfyniad a basiwyd ar Gynnig a gynigiwyd yn briodol, a'i eilio a'i roi i bleidlais heb drafodaeth.
5.
PENODI CADEIRYDD A DIRPRWY GADEIRYDD 
5.1
Cyfarfod Blynyddol yr Awdurdod Parc Cenedlaethol 
Oni bai mewn blwyddyn etholiad awdurdodau lleol, y broses o enwebu i swydd Cadeirydd yr Awdurdod Parc Cenedlaethol fydd fel a ganlyn:

a)
Dylid cyflwyno enwebiadau yn ysgrifenedig i’r Rheolwr Gwasanaethau Democrataidd neu ei dîm ef/hi heb fod yn hwyrach na 10 diwrnod gwaith cyn dyddiad y Cyfarfod Blynyddol Cyffredinol.
b)
Os na dderbyniwyd enwebiadau cyn y dyddiad cau o 10 diwrnod gwaith, bydd enwebiadau yn cael eu gwahodd ar ddiwrnod y cyfarfod.
c)
Yn y naill achos neu’r llall, os derbynnir mwy nag un enwebiad, bydd ethol Cadeirydd yn symud ymlaen drwy bleidlais gudd drwy gael gwared ar yr enwebai sydd â’r nifer isaf o bleidleisiau nes bod un o'r enwebeion wedi derbyn mwyafrif absoliwt o'r pleidleisiau a fwriwyd.

5.2
Mewn blwyddyn etholiad awdurdod lleol, bydd y broses o enwebu i swydd Cadeirydd yr Awdurdod Parc Cenedlaethol yr un fath â'r Rheol Sefydlog 5.1 uchod ac eithrio y bydd y dyddiad cau ar gyfer cyflwyno enwebiadau yn cael ei benderfynu gan y Prif Weithredwr.

5.3
Bydd yr Awdurdod yn ethol Dirprwy Gadeirydd yn unol â Rheolau Sefydlog 5.1 neu 5.2 uchod, pa un bynnag sy'n berthnasol ar y pryd.
5.4
Pwyllgorau 
Bydd Cadeirydd a Dirprwy Gadeirydd Pwyllgor yn cael eu penodi yng nghyfarfod cyntaf y Pwyllgor yn dilyn Cyfarfod Blynyddol yr Awdurdod.  Lle bo'n ymarferol, dylai enwebiadau gael eu cyflwyno yn ysgrifenedig i'r Rheolwr Gwasanaethau Democrataidd neu ei dîm ef/hi ddim hwyrach na 10 diwrnod gwaith cyn dyddiad y cyfarfod o'r Pwyllgor, a bydd yr etholiadau dilynol yn cael eu cynnal yn yr un modd ag y cyfeirir atynt yn Rheolau Sefydlog 5.1 b) ac c) uchod.
5.5
Swydd Wag Achlysurol yn Swydd Cadeirydd neu Ddirprwy Gadeirydd 
Mewn achos lle mae swydd Cadeirydd neu Is-gadeirydd yr Awdurdod neu ei Bwyllgorau yn dod yn wag o bryd i’w gilydd, bydd y swydd wag yn cael ei ​​llenwi, lle bo'n ymarferol, yn unol â Rheol Sefydlog 5.1 uchod, a bydd y person a benodir yn dal ei swydd hyd nes y dyddiad y byddai’r person y penodwyd ef/hi i gymryd ei le fel rheol yn ymddeol. 
5.6
Swyddog Priodol yr Awdurdod, neu Uwch Swyddog arall a enwebir ganddo ef/ ganddi hi, fydd yn cadeirio mewn unrhyw gyfarfod i lenwi’r cyfryw swydd wag achlysurol.
6.
CADEIRIO CYFARFODYDD 
6.1
Yn ddarostyngedig i Reol Sefydlog 5.5 uchod, rhaid i’r Cadeirydd, os yw'n bresennol, gadeirio mewn cyfarfod o'r Awdurdod, Pwyllgor neu Is-bwyllgor.

6.2
Os yw'r Cadeirydd a'r Dirprwy Gadeirydd yn absennol, bydd Aelod o'r Awdurdod a ddewisir gan yr Aelodau sy'n bresennol yn cadeirio.
6.3
Ni chaiff unrhyw Aelod wasanaethu fel Cadeirydd neu Is-gadeirydd ar fwy na dau Bwyllgor.  Nid yw hyn yn atal Aelod sy'n Gadeirydd neu'n Is-gadeirydd Pwyllgor rhag cymryd cadeirydd Pwyllgor yn absenoldeb ei Gadeirydd ac Is-gadeirydd.  Nid yw'r darpariaethau hyn yn berthnasol i Is-bwyllgorau, Paneli na Gweithgorau.

7.
COFNODION 
7.1
Yr Awdurdod 

Mewn cyfarfod o'r Awdurdod lle mae cofnodion cyfarfod blaenorol yn cael eu cyflwyno i'w cymeradwyo fel cofnod cywir, bydd Cadeirydd y cyfarfod blaenorol yn cynnig bod y cofnodion hynny yn cael eu cymeradwyo.

7.2
Nid yw’n ofynnol i Lofnodi Cofnodion y Cyfarfod Blaenorol mewn Cyfarfod Arbennig 
Mewn achos unrhyw gyfarfod o'r Awdurdod lle mae’r cyfarfod nesaf yn gyfarfod a elwir o dan Baragraff 3 (Cyfarfodydd Arbennig) o Atodlen 12 o Ddeddf Llywodraeth Leol 1972, bydd y cyfarfod nesaf o’r Awdurdod (sef cyfarfod a elwir heb fod o dan y Paragraff hwnnw) yn cael ei drin fel cyfarfod addas at ddibenion paragraffau 41 (1) a (2) (llofnodi cofnodion) yr Atodlen honno.

7.3
Y Pwyllgorau 

Bydd cofnodion trafodion pob Pwyllgor yn cael eu cyflwyno i'w cymeradwyo yng nghyfarfod dilynol cyffredin nesaf o'r Pwyllgor a’u llofnodi gan Gadeirydd y cyfarfod blaenorol.
7.4
Ni fydd unrhyw drafodaeth yn digwydd ar y cofnodion, ac eithrio ar eu cywirdeb, a bydd unrhyw fater sy’n ymwneud â'u cywirdeb yn cael ei godi drwy wneud Cynnig.

7.5
Os nad oes y cyfryw fater yn cael ei godi neu, os yw'n cael ei godi, yna cyn gynted ag y mae wedi ei waredu, bydd y Cadeirydd yn llofnodi'r cofnodion.

7.6
Bydd cofnodion pob Pwyllgor hefyd yn cael eu cyflwyno gerbron yr Awdurdod i'w mabwysiadu neu er gwybodaeth fel sy’n briodol.  Bydd unrhyw gwestiwn ar gywirdeb Cofnodion Pwyllgor neu Is-bwyllgor yn cael ei gyfeirio i gyfarfod nesaf y Pwyllgor neu'r Is-bwyllgor ac ni chaiff ei drafod yn y cyfarfod o’r Awdurdod.

8.
CYNIGION 
8.1
Rhybuddion o Gynnig 
Yn amodol ar Reol Sefydlog 8.7 bydd Rhybudd o bob Cynnig i’w ystyried gan yr Awdurdod yn cael ei roi yn ysgrifenedig, wedi'i lofnodi gan yr Aelod neu'r Aelodau sy’n rhoi'r Rhybudd, a'i gyflwyno o leiaf 10 diwrnod gwaith cyn y cyfarfod nesaf o’r Awdurdod i swyddfa'r Prif Weithredwr. Ar ôl derbyn y Rhybudd, bydd yn cael ei ddyddio, ei rifo yn y drefn y mae'n cael ei dderbyn, a'i gofnodi mewn llyfr fydd yn agored i'w archwilio gan y cyhoedd.

8.2
Cynigion i'w nodi mewn Gwŷs 
Bydd y Prif Weithredwr yn nodi yn y wŷs ar gyfer pob cyfarfod o'r Awdurdod pob Cynnig y mae Rhybudd wedi cael ei roi yn briodol ar ei gyfer yn y drefn y maent wedi eu derbyn oni bai bod yr Aelod wrth roi’r cyfryw Rybudd yn nodi yn ysgrifenedig y bwriedir ei gynnig mewn cyfarfod diweddarach neu ei fod ers hynny wedi tynnu'r Cynnig yn ôl yn ysgrifenedig.

8.3
Cynnig nad yw wedi’i gynnig 
Os nad yw Cynnig a nodir yn y wŷs yn cael ei gynnig naill ai gan yr Aelod a roddodd y Cynnig neu gan Aelod arall ar ei ran, bydd y Cynnig hwnnw, oni bai y caiff ei ohirio drwy gydsyniad yr Awdurdod, yn cael ei drin fel Cynnig sydd wedi’i dynnu'n ôl, ac ni chaiff ei gynnig heb Rybudd o’r newydd.

8.4
Gwelliannau Ysgrifenedig i Rybuddion o Gynnig 
Rhaid  i welliannau ysgrifenedig i Rybuddion o Gynnig gael eu llofnodi gan y cynigydd a’i dderbyn gan y Prif Weithredwr 24 awr cyn y cyfarfod.  Bydd y Rhybudd o Gynnig diwygiedig yn cael ei ddosbarthu i'r holl Aelodau yn y cyfarfod.  Ni fydd unrhyw welliannau ar lafar yn cael eu caniatáu.
8.5
Cyfeirio Rhybudd o Gynnig i Bwyllgor 
a) Os yw'r mater sy’n destun unrhyw Gynnig y mae Rhybudd wedi cael ei roi yn briodol ar ei gyfer yn dod o fewn maes gorchwyl unrhyw Bwyllgor, rhaid i’r Cynnig hwnnw, ar ôl cael ei gynnig a'i eilio, gael ei gyfeirio heb drafodaeth i'r Pwyllgor y bydd yr Awdurdod yn penderfynu ei gyfeirio i'w ystyried a chyflwyno adroddiad arno.

b) Os yw'r Cadeirydd o'r farn bod hynny’n gyfleus neu'n ffafriol i gyflawni busnes yn effeithlon, gall y Cadeirydd ganiatáu i'r Cynnig gael ei drin yn y cyfarfod lle mae'n cael ei ddwyn gerbron.

c)
Bydd Aelod sydd wedi rhoi Cynnig gerbron sydd wedi ei gyfeirio at unrhyw Bwyllgor yn derbyn Rhybudd am y cyfarfod o'r Pwyllgor lle bwriedir ystyried y Cynnig, a bydd yn cael cyfle i egluro’r Cynnig, ond nid i bleidleisio, oni bai ei fod ef/hi yn Aelod o’r Pwyllgor hwnnw.

8.6
Cwmpas y Cynnig 
Bydd pob Cynnig yn berthnasol i rhyw fater y mae gan yr Awdurdod bwerau neu ddyletswyddau yn ymwneud ag ef neu fater sy'n effeithio ar Barc Cenedlaethol Arfordir Penfro neu'r Awdurdod.

8.7
Cynigion a Gwelliannau nad oes angen iddynt fod yn ysgrifenedig ac y gellir eu cynnig heb Rybudd 

Nid oes angen i'r Cynigion a’r Gwelliannau canlynol fod yn ysgrifenedig a gellir eu cynnig heb Rybudd:
a) Penodi Cadeirydd y cyfarfod lle gwneir y Cynnig.

b) Cynigion sy’n ymwneud â chywirdeb y cofnodion.

c) Bod eitem o fusnes a nodir yn y wŷs yn cael blaenoriaeth.

d) Bod caniatâd yn cael ei roi i dynnu Cynnig yn ôl.

e) Ymestyn y terfyn amser ar gyfer areithiau.

f) Gwelliannau i Gynigion.

g) Bod y cyfarfod yn symud ymlaen i'r busnes nesaf.

h) Bod y cwestiwn yn cael ei roi gerbron yn awr.

i) Bod y ddadl yn awr yn cael ei gohirio.

j) Bod y cyfarfod yn awr yn cael ei ohirio.

k) Atal Rheolau Sefydlog yn unol â Rheol Sefydlog Rhif 27.

l) Cynnig o dan Adran 100A (4) o Ddeddf Llywodraeth Leol 1972 i eithrio’r cyhoedd.

m) Nad yw Aelod a enwir o dan Reol Sefydlog 19 yn cael ei glywed ymhellach neu yn gadael y cyfarfod.

n) Rhoi caniatâd yr Awdurdod lle mae gofyn cael caniatâd yr Awdurdod yn ôl y Rheolau Sefydlog hyn.

8.8
Cynigion sy'n effeithio ar Swyddogion 
Os bydd unrhyw gwestiwn yn codi mewn cyfarfod o'r Awdurdod neu Bwyllgor ynghylch penodi, dyrchafu, diswyddo, cyflog, pensiwn, amodau gwasanaeth, neu ymddygiad unrhyw swyddog, neu lle mae pobl yn cael eu cyfweld ar gyfer penodi i swydd gyda'r Awdurdod, bydd Cynnig o dan adran 100A (4) o Ddeddf Llywodraeth Leol 1972 yn eithrio’r cyhoedd yn cael ei gynnig ar unwaith gan y Cadeirydd a'i roi gerbron heb drafodaeth.

9.
RHYBUDD O GWESTIYNAU AC ATEBION I’R CWESTIYNAU HYNNY 
9.1
Yn ymwneud â Materion y cyfeirir atynt yn y Wŷs i’r Cyfarfod 
Yn ystod cyfarfod o'r Awdurdod neu unrhyw un o'i Bwyllgorau, gall Aelod ofyn unrhyw gwestiwn i'r Cadeirydd perthnasol heb Rybudd ar unrhyw eitem o fusnes dan ystyriaeth gan yr Awdurdod/Pwyllgor.

9.2
Yn ymwneud â Busnes yr Awdurdod/Pwyllgor 

Gall Aelod:

a) Ofyn unrhyw gwestiwn sy'n ymwneud â busnes yr Awdurdod cyn belled â bod Rhybudd ysgrifenedig wedi’i dderbyn yn swyddfa’r Prif Weithredwr 10 diwrnod gwaith cyn y cyfarfod.
b) Gyda chaniatâd y Cadeirydd, rhoi gerbron unrhyw gwestiwn sy'n ymwneud â busnes brys, ond bydd copi o'r cyfryw gwestiwn, os yn bosibl, yn cael ei gyflwyno i'r Prif Weithredwr ddim hwyrach na 12 canol dydd ar y diwrnod cyn y cyfarfod.

Cyn belled â bod:

i) Y wybodaeth a ddymunir wedi cael ei chynnwys mewn unrhyw gyhoeddiad gan yr Awdurdod a bydd hynny yn cael ei ystyried yn ateb digonol os yw'r cyhoeddiad sy'n cynnwys y wybodaeth yn cael ei nodi. 
ii) Os na all ateb i unrhyw gwestiwn gael ei roi yn gyfleus ar lafar, bydd yn cael ei ystyried yn ateb digonol os yw'r ateb yn cael ei ddosbarthu i'r Aelodau gyda chofnodion y cyfarfod lle gofynnwyd y cwestiwn.

iii) Bydd pob cwestiwn yn cael ei roi a'i ateb heb drafodaeth ond gall yr holwr ofyn un cwestiwn atodol y mae'n rhaid i’r cwestiwn godi'n uniongyrchol o'r cwestiwn gwreiddiol neu'r ateb.
10.
IAITH Y DRAFODAETH 
Ym mhob un o drafodion yr Awdurdod neu Bwyllgor, bydd y Gymraeg a'r Saesneg â statws a dilysrwydd cyfartal. Bydd gan bawb sy’n annerch yr Awdurdod neu'r Pwyllgor yr hawl i siarad yn Gymraeg neu yn Saesneg, a bydd y Cadeirydd yn trefnu i unrhyw Gynnig, cwestiwn, ateb neu Bwynt o Drefn ac o leiaf sylwedd unrhyw araith neu sylw gael eu cyfieithu i'r Gymraeg neu i’r Saesneg.  Ni fydd unrhyw wall anfwriadol yn y cyfieithu yn gwneud unrhyw benderfyniad yn annilys.

11.
RHEOLAU’R DRAFODAETH 
11.1
Parch at y Gadair 
Pryd bynnag y bydd y Cadeirydd yn eiriol yn ystod dadl, bydd yr Aelod sy’n siarad yn peidio â pharhau i siarad a bydd yr Awdurdod neu'r Pwyllgor yn dawel.

11.2
Aelod yn Siarad 
Bydd Aelod, wrth siarad, yn annerch y Cadeirydd. Os bydd dau neu fwy o Aelodau yn nodi eu dymuniad i siarad, bydd y Cadeirydd yn galw ar un i siarad. Tra bod Aelod yn siarad bydd yr Aelodau eraill yn aros yn dawel ac eithrio i godi pwynt o drefn neu i roi eglurhad personol.

11.3
Hyd Areithiau 
Ni chaniateir i unrhyw araith, yn achos cynigydd y Cynnig, barhau am fwy na phum munud ac eithrio gyda chaniatâd y Cadeirydd.

11.4
Trafod Cynnig neu Welliant 
Ni fydd Cynnig neu Welliant yn cael ei drafod oni bai ei fod wedi cael ei gynnig a'i eilio.

11.5
Araith yr eilydd 
Gall Aelod, wrth eilio Cynnig neu Welliant, ddatgan ei fwriad/bwriad i beidio â siarad tan yn ddiweddarach yn y ddadl.

11.6
Siarad mwy nag unwaith 
Oni bai y cytunwyd gan y Cadeirydd, ni chaiff Aelod annerch yr Awdurdod fwy nag unwaith ar unrhyw Gynnig neu Welliant, cyn belled bob amser y gall yr Aelod siarad:

a) I bwynt o drefn.

b) I egluro rhan berthnasol o araith y mae'r Aelod o’r farn sydd wedi cael ei gamddeall.

c) Unwaith ar welliant a gynigiwyd gan Aelod arall.

d) Os oes gwelliant arall wedi’i wneud i’r Cynnig ers i’r Aelod hwnnw siarad ddiwethaf i gynnig Gwelliant pellach, neu 
Os oedd ei (h)araith gyntaf ef/hi ar Welliant a gynigiwyd gan Aelod arall, i siarad ar y prif fater, p’un a yw'r Gwelliant yr oedd ef/hi yn siarad arno wedi’i gario neu beidio.
11.7
Gwelliannau i fod yn berthnasol 

Mae Gwelliant i fod yn berthnasol i'r Cynnig a bydd y Gwelliant:

a) yn cyfeirio testun trafodaeth i'r Awdurdod neu Bwyllgor i'w ystyried neu ei ailystyried.
b) yn hepgor geiriau.
c) yn hepgor geiriau a rhoi geiriau i mewn neu ychwanegu geiriau eraill.
d) yn rhoi geiriau i mewn neu yn ychwanegu geiriau.
Ni fydd hepgor geiriau, rhoi geiriau i mewn neu ychwanegu geiriau yn cael yr effaith o negyddu'r Cynnig gerbron yr Awdurdod.
11.8
Trafod y Gwelliannau 
a)
Dim ond un Gwelliant y gellir ei gynnig a'i drafod ar y tro ac ni cheir cynnig Gwelliant pellach hyd nes bod y Gwelliant dan drafodaeth wedi cael ei waredu er y gellir rhoi Rhybudd o unrhyw nifer o Welliannau pellach.
b)
Gall y Cadeirydd ganiatáu i ddau neu fwy o welliannau gael eu trafod gyda'i gilydd, ond nid i bleidleisio arnynt os yw ef/hi o'r farn y byddai hynny yn hwyluso cynnal busnes yr Awdurdod yn briodol.

11.9
Newid Cynnig 
Gall Aelod newid cynnig y mae ef/hi wedi ei gynnig heb Rybudd gyda chaniatâd yr eilydd a'r cyfarfod.  Bydd caniatâd y cyfarfod yn cael ei arwyddo heb drafodaeth.  Dim ond newidiadau y gellid eu gwneud fel Gwelliant y gellir eu gwneud.

11.10
Gwelliannau Pellach 
Os yw Gwelliant yn cael ei golli, gellir cynnig Gwelliannau eraill ar y Cynnig gwreiddiol. Os yw Gwelliant yn cael ei gario, bydd y Cynnig fel y’i diwygiwyd yn disodli’r cynnig gwreiddiol.  Hwn fydd y Cynnig Terfynol y gellir cynnig unrhyw welliant pellach arno.
11.11
Tynnu Cynnig neu Welliant yn Ôl 
Gall Cynnig neu Welliant gael ei dynnu'n ôl gan y cynigydd gyda chaniatâd yr eilydd a'r Awdurdod neu Bwyllgor, a’r caniatâd hwnnw yn cael ei arwyddo heb drafodaeth, ac ni chaiff unrhyw Aelod siarad ar y cynnig neu welliant unwaith y bydd y cynigydd wedi gofyn am ganiatâd i'w dynnu'n ôl, oni bai bod y cyfryw ganiatâd wedi cael ei wrthod.

11.12
Hawl i Ateb 
Mae hawl gan gynigydd Cynnig i ateb ar ddiwedd y drafodaeth ar y Cynnig, yn union cyn i’r Cynnig gael ei roi i bleidlais, ond bydd yr ateb yn llwyr gyfyngedig i ateb siaradwyr blaenorol ac ni fydd yn cyflwyno unrhyw faterion newydd i mewn i'r ddadl. Os cynigir Gwelliant, bydd gan gynigydd y Cynnig gwreiddiol hefyd yr hawl i ateb ar ddiwedd y drafodaeth ar y Gwelliant ac ni fydd fel arall yn siarad ar y Gwelliant. Ni fydd gan gynigydd y Gwelliant unrhyw hawl i ateb i'r drafodaeth ar y Gwelliant hwnnw.

11.13
Cynigion y gellir eu cynnig yn ystod Dadl 
Pan fydd Cynnig yn cael ei drafod, ni cheir cynnig unrhyw Gynnig arall heblaw'r canlynol:

a) Gwelliannau i’r Cynnig.

b) Bod yr Awdurdod neu Bwyllgor yn symud ymlaen i'r busnes nesaf.

c) Bod y cwestiwn yn cael ei roi gerbron yn awr.

d) Bod y ddadl yn cael ei gohirio yn awr.

e) Bod yr Awdurdod neu'r Pwyllgor yn gohirio yn awr.

f) Cynnig o dan Adran 100A (4) o Ddeddf Llywodraeth Leol 1972 i eithrio’r cyhoedd.

g) Nad yw Aelod a enwir o dan Reol Sefydlog 19 yn cael ei glywed ymhellach neu yn gadael y cyfarfod.

11.14
Cynigion i Gau 
Ar ddiwedd araith gan Aelod arall, caiff Aelod gynnig, heb wneud sylwadau, un o'r Cynigion a nodir isod.  Os caiff y cyfryw Gynnig ei eilio, ac oni bai bod y Cadeirydd o’r farn nad yw'r mater wedi’i drafod yn ddigonol, y weithdrefn fydd fel a ganlyn:
a)
Cynnig i symud ymlaen i’r busnes nesaf 
Bydd y Cadeirydd yn rhoi’r Cynnig i symud ymlaen i'r busnes nesaf i bleidlais. Os yw’r Cynnig hwnnw yn cael ei gario, bydd cynigydd y Cynnig gwreiddiol yn cael hawl i ateb cyn cynnal pleidlais ar y Cynnig hwnnw.

b)
Cynnig bod y cwestiwn yn cael ei roi gerbron yn awr 
Bydd y Cadeirydd yn y lle cyntaf yn rhoi’r Cynnig i bleidlais bod y cwestiwn yn cael ei roi gerbron yn awr, ac os caiff ei basio, yna bydd yn rhoi ei hawl i ateb i gynigydd y Cynnig gwreiddiol cyn rhoi'r Cynnig i bleidlais.

c)
Cynnig i ohirio'r ddadl neu’r cyfarfod 
Os, ym marn y Cadeirydd, na ellir yn rhesymol drafod y mater gerbron y cyfarfod yn ddigonol ar yr achlysur hwnnw, bydd y Cadeirydd yn rhoi'r Cynnig i ohirio i bleidlais heb roi i gynigydd y Cynnig gwreiddiol yr hawl i ateb ar yr achlysur hwnnw.  Os bydd y Cynnig yn cael ei basio, bydd y Cynnig gwreiddiol ac unrhyw fusnes sy'n weddill yn sefyll fel busnes heb ei gwblhau tan y cyfarfod nesaf o’r Awdurdod neu'r Pwyllgor.
11.15
Pwyntiau o Drefn neu eglurhad personol 
Gall Aelod godi ar bwynt o drefn neu mewn eglurhad personol a bydd ganddo hawl i gael ei glywed ar unwaith cyn belled â:
a) bod y Pwynt o Drefn yn ymwneud yn unig â honiad o dorri Rheol Sefydlog neu ddarpariaeth statudol a bod yr Aelod yn nodi’r Rheol Sefydlog neu'r ddarpariaeth statudol a'r modd y gweithredwyd yn groes i’r rheol neu ddarpariaeth honno.

b) bod eglurhad personol yn cael ei gyfyngu i rhyw ran berthnasol o araith gynharach gan Aelod a all ymddangos ei fod wedi cael ei gamddeall yn y ddadl bresennol.

c) na fydd dyfarniad y Cadeirydd ar Bwynt o Drefn neu ar dderbynioldeb eglurhad personol yn agored i drafodaeth.

12.
PLEIDLEISIO 
12.1
Yn ddarostyngedig i Reolau Sefydlog 5 ac 20 bydd pob cwestiwn yn cael ei benderfynu drwy godi llaw oni phenderfynir yn wahanol gan fwyafrif yn y cyfarfod.

12.2
Pan fydd y Cadeirydd yn rhoi’r cwestiwn gerbron ni fydd unrhyw drafodaeth bellach ar y cwestiwn. Ar ôl i’r Cadeirydd roi’r cwestiwn gerbron a'r pleidleisio wedi dechrau ni fydd unrhyw Aelod yn cael siarad, na gofyn unrhyw gwestiwn.

12.3
Oni bai bod y Rheolau Sefydlog hyn yn darparu fel arall, bydd unrhyw fater yn cael ei benderfynu drwy fwyafrif syml o'r Aelodau hynny sy'n pleidleisio ac yn bresennol yn yr ystafell ar yr adeg y cafodd y cwestiwn ei roi gerbron.

12.4
Mewn achos lle mae’r pleidleisiau wedi’u rhannu'n gyfartal, bydd gan y Cadeirydd ail bleidlais neu bleidlais fwrw y gellir ei hymarfer p’un ag yw ef/hi eisoes wedi pleidleisio.

12.5
Os bydd Aelod yn gofyn am hynny, bydd cofnod yn cael ei gadw yn y cofnodion o’r modd y pleidleisiodd yr Aelod neu ymatal ei bleidlais.

12.6
Os bydd o leiaf draean o'r Aelodau hynny sy'n gymwys i bleidleisio yn dangos eu cytundeb, bydd y pleidleisio ar unrhyw gwestiwn yn cael ei gofnodi yn y cofnodion i ddangos sut y mae pob Aelod sy'n bresennol ac yn pleidleisio yn bwrw ei bleidlais/phleidlais neu yn aros yn niwtral.
13.
DIDDYMU PENDERFYNIAD 
a)
Ni fydd unrhyw Gynnig neu Welliant yn cael ei gynnig i ddiddymu unrhyw benderfyniad gan yr Awdurdod a basiwyd o fewn y chwe mis blaenorol, neu sydd â'r un effaith ag un sydd wedi cael ei wrthod o fewn y cyfnod hwnnw.  Cyn belled fodd bynnag ag y gellir cynnig y cyfryw Gynnig mewn cyfarfod o'r Awdurdod os:

i)
yw’n cael ei argymell gan Bwyllgor; neu 
ii)
os yw Rhybudd o’r cyfryw Gynnig wedi’i roi gan o leiaf cynifer o Aelodau ag y byddai’n ffurfio cworwm yr Awdurdod.

b)
Pan fydd y cyfryw Gynnig wedi'i waredu gan yr Awdurdod, ni ellir cynnig Cynnig tebyg cyn pen cyfnod pellach o chwe mis.

c)
Ni cheir cynnig unrhyw Gynnig neu Welliant i ddiddymu unrhyw benderfyniad gan yr Awdurdod neu Bwyllgor sydd wedi cael ei weithredu.

14.
Cyfeirio Penderfyniadau 
Gall mater sydd o fewn pwerau'r Awdurdod, ond sydd wedi’i ddirprwyo i Bwyllgor, gael ei gyfeirio o’r Pwyllgor hwnnw i'r Awdurdod i'w benderfynu.  Gall y pŵer atgyfeirio gael ei arfer gan Gadeirydd y Pwyllgor dan sylw, y Prif Weithredwr neu ei gynrychiolydd yn y cyfarfod, y Swyddog Monitro neu'r Swyddog Adran 151.
15.
CYFRINACHEDD 

Nid yw Aelod neu Swyddog yr Awdurdod:

a)
I ddatgelu unrhyw wybodaeth sydd wedi cael ei ddwyn i sylw’r Awdurdod neu Bwyllgor ac sy’n wybodaeth gyfrinachol fel y’i diffinnir gan ddarpariaethau Adran 100A o Ddeddf Llywodraeth Leol 1972, a 
b)
Heb ganiatâd yr Awdurdod neu'r Pwyllgor neu'r Is-bwyllgor perthnasol, i ddatgelu unrhyw wybodaeth sy'n cael ei nodi fel gwybodaeth eithriedig mewn penderfyniad gan yr Awdurdod neu Bwyllgor neu Is-bwyllgor i eithrio’r cyhoedd yn unol â darpariaethau Adran 100A o Ddeddf Llywodraeth Leol 1972.

16.
BUDDIANT AELODAU MEWN CONTRACTAU A MATERION ERAILL 
16.1
Bydd Aelodau yn cael eu llywodraethu gan ddarpariaeth Cod Ymddygiad yr Awdurdod i Aelodau a fabwysiadwyd yn unol ag Adran 51 o Ddeddf Llywodraeth Leol 2000 a Gorchymyn Awdurdodau Lleol (Cod Ymddygiad Enghreifftiol) (Cymru) 2008 (ac fel y'i diwygiwyd yn 2016).

16.2
Yn unol â Gorchymyn Awdurdodau Lleol (Cod Ymddygiad Enghreifftiol) (Cymru) 2008 a'r Cod Ymddygiad Aelodau a fabwysiadwyd gan yr Awdurdod, bydd yn ofynnol i bob Aelod ddatgan unrhyw fuddiannau personol mewn cofrestr a gedwir gan y Prif Weithredwr.  Bydd y gofrestr ar gael i'r cyhoedd gael golwg arni.
17.
CANFASIO AELODAU AC ARGYMHELLION GAN AELODAU 
17.1
Bydd canfasio Aelodau'r Awdurdod, yn uniongyrchol neu'n anuniongyrchol, am unrhyw benodiad o dan yr Awdurdod yn gwneud yr ymgeisydd dan sylw yn anghymwys ar gyfer y penodiad.  Bydd neges y Rheol Sefydlog hon yn cael ei chynnwys mewn unrhyw fath o gais.

17.2
Nid yw Aelod o'r Awdurdod i ofyn am gefnogaeth ar ran unrhyw berson am unrhyw benodiad o dan yr Awdurdod, ac nid yw unrhyw Aelod neu Swyddog sy'n gyfrifol am gynghori’r Awdurdod i roi tystlythyr na geirda i ymgeisydd am benodiad o fewn yr Awdurdod.

18.
PERTHNASAU AELODAU NEU UWCH SWYDDOGION 
18.1 
Mae ymgeisydd am unrhyw benodiad o dan yr Awdurdod sy'n gwybod ei fod yn perthyn i unrhyw Aelod neu Uwch Swyddog yr Awdurdod i ddatgelu’r berthynas honno yn ei gais.  Bydd ymgeisydd sy'n methu â datgelu’r cyfryw berthynas yn agored i gael ei wahardd ar gyfer y penodiad ac os penodir ef/hi bydd yn agored i gael ei (d)diswyddo heb Rybudd.  Bydd neges y Rheol Sefydlog hon yn cael ei chynnwys mewn unrhyw fath o gais.

18.2
Mae pob Aelod ac Uwch Swyddog yr Awdurdod i ddatgelu i'r Prif Weithredwr unrhyw berthynas sy’n hysbys iddo rhyngddo ef/hi ac unrhyw berson y mae ef/hi yn gwybod sy’n ymgeisydd ar gyfer penodiad o dan yr Awdurdod.
18.3
At ddibenion y Rheol Sefydlog hon, mae "Uwch Swyddog" yn golygu unrhyw Swyddog a ddynodwyd gan yr Awdurdod, a bydd pobl yn cael eu hystyried eu bod yn perthyn os ydynt yn ŵr a gwraig neu bartner, neu os yw’r naill neu'r llall ohonynt neu briod neu bartner y naill neu'r llall ohonynt yn fab neu ferch neu’n ŵyr neu wyres neu’n frawd neu chwaer neu’n nai neu nith y llall, neu i briod neu i bartner y llall.

19.
YMDDYGIAD AFREOLUS – AELODAU 
19.1 
Os, yn ystod unrhyw gyfarfod o'r Awdurdod neu Bwyllgor, bod y Cadeirydd o’r farn ac yn rhoi gwybod i'r cyfarfod bod unrhyw Aelod yn camymddwyn drwy anwybyddu dyfarniad y Cadeirydd yn barhaus, neu drwy ymddwyn yn afreolaidd, yn amhriodol neu yn dramgwyddus, neu drwy rwystro busnes yr Awdurdod neu Bwyllgor yn fwriadol, gall Cadeirydd neu unrhyw Aelod arall gynnig "Bod yr Aelod a enwir yn peidio cael ei glywed ymhellach" a bydd y Cynnig, os caiff ei eilio, yn cael ei roi gerbron a'i benderfynu heb drafodaeth.

19.2
Os yw'r Aelod a enwyd yn parhau i gamymddwyn ar ôl i’r Cynnig o dan y Rheol Sefydlog uchod gael ei basio, bydd y Cadeirydd NAILL AI:

a)
yn Cynnig "Bod yr Aelod a enwyd yn gadael y cyfarfod" (y Cynnig yn cael ei roi gerbron a'i benderfynu heb ei eilio na thrafodaeth), NEU 
b)
yn gohirio'r cyfarfod am gyfnod sydd, ym marn y Cadeirydd, yn fuddiol.

19.3
Mewn achos o aflonyddwch cyffredinol sydd, ym marn y Cadeirydd yn gwneud y gwaith o redeg y busnes yn drefnus yn amhosibl, gall y Cadeirydd, heb roi’r cwestiwn gerbron, ohirio'r cyfarfod am gyfnod sydd yn ei farn ef/hi yn fuddiol.
20.
PENODI AELODAU I SWYDDI I'W LLENWI GAN YR AWDURDOD 
20.1
Lle bo angen pleidlais ar Gynnig i benodi neu ethol Aelod o'r Awdurdod i swydd i’w llenwi gan yr Awdurdod a bod dau neu fwy o Aelodau wedi’u henwebu ar gyfer y swydd honno, bydd enwau pob un a enwebwyd yn cael eu rhoi gerbron y cyfarfod yn ôl eu cyfenw yn nhrefn yr wyddor.  Bydd y rhai sydd â hawl i bleidleisio yn cael pleidleisio drwy bleidlais gudd ar gyfer dim ond un person.  Os nad oes mwyafrif o'r rhai sydd wedi pleidleisio o blaid un person, bydd enw'r person sydd â'r nifer lleiaf o bleidleisiau yn cael ei dynnu oddi ar y rhestr, a bydd pleidlais newydd yn cael ei chymryd, ac yn y blaen hyd nes bod mwyafrif o bleidleisiau yn cael ei roi o blaid un person.

20.2
Ac eithrio lle nad yw nifer yr enwebiadau yn fwy na nifer y swyddi gwag, neu os nad yw nifer y swyddi gwag yn gyfyngedig, bydd y Cadeirydd yn syth yn rhoi penodiad yr ymgeiswyr a enwebwyd yn briodol ar y cyd fel Cynnig terfynol ac ni chaniateir i unrhyw Welliant gael ei gynnig.

20.3
Bydd unrhyw bleidlais gudd yn cael ei chynnal gan y Prif Weithredwr neu ei gynrychiolydd a bydd y canlyniad yn derfynol ac yn ddiymwâd.

20.4
Yn y weithdrefn hon ni fydd ymatal rhag pleidleisio yn cael ei gyfrif fel pleidlais.

21.
PRESENOLDEB MEWN CYFARFODYDD 

Mae pob Aelod sy’n mynychu cyfarfod o'r Awdurdod neu unrhyw un o'i Bwyllgorau, Is-bwyllgorau, Gweithgorau neu Baneli y mae yn Aelod ohono, i lofnodi ei enw/henw yn y llyfr presenoldeb neu daflen a ddarperir at y diben hwnnw.

22.
FFILMIO A DEFNYDDIO CYFRYNGAU CYMDEITHASOL 
Caniateir ffilmio a defnyddio’r cyfryngau cymdeithasol yn ystod cyfarfodydd yr Awdurdod neu Bwyllgor, gyda chaniatâd ymlaen llaw gan y Cadeirydd a chyn belled nad oes unrhyw aflonyddu ar y modd y cynhelir y cyfarfod.  Ni chaniateir ffilmio na defnyddio cyfryngau cymdeithasol yn ystod trafod materion lle mae'r cyhoedd wedi cael eu heithrio o'r cyfarfod.
23.
AFLONYDDU - AELODAU'R CYHOEDD 
23.1
Os bydd aelod o'r cyhoedd yn torri ar draws y trafodion mewn unrhyw gyfarfod, bydd y Cadeirydd yn ei rybuddio ef neu hi. Os bydd y torri ar draws yn parhau, bydd y Cadeirydd yn gorchymyn ei symud o'r cyfarfod. 
23.2
Mewn achos o aflonyddu cyffredinol sydd, ym marn y Cadeirydd, yn gwneud y gwaith o redeg y busnes yn drefnus yn amhosibl, gall y Cadeirydd:

a)
Heb roi’r cwestiwn gerbron, ohirio'r cyfarfod am gyfnod y bydd ef/hi yn ystyried sy’n fuddiol, neu 
b)
Gorchymyn i’r rhan honno o'r Ystafell Gyfarfod lle mae'r aflonyddu yn digwydd gael ei glirio.

24.
PENODI PRIF SWYDDOGION A'R CYFARWYDDWYR 
24.1
Bydd pob penodiad Prif Swyddog yn cael ei wneud gan yr Awdurdod.  At ddibenion y Rheol Sefydlog hon mae "Prif Swyddog" yn cyfeirio at y Prif Weithredwr, Pennaeth y Gwasanaeth Cyflogedig, Swyddog Adran 151 a’r Swyddog Monitro.
24.2
Lle bo'r Awdurdod yn bwriadu penodi Prif Swyddog fel y diffinnir uchod ac nad y bwriad yw penodi yn unig o blith ei swyddogion presennol, bydd yn rhoi cyfarwyddyd i’r Pwyllgor Personél i:

a) Lunio disgrifiad swydd a manyleb person ar gyfer y swydd;

b) Gwneud trefniadau i'r swydd gael ei hysbysebu yn y fath fodd ag sy'n debygol o ddod â’r swydd i sylw pobl sy'n gymwys i ymgeisio amdani;

c) Gwneud trefniadau bod copi o'r pecyn swydd y cyfeirir ato yn Rheol Sefydlog 24.2 a) yn cael ei anfon at unrhyw berson sy’n gwneud cais am gopi, a 
d) Llunio rhestr fer o ymgeiswyr cymwys ar gyfer cyfweliad a phenodi gan yr Awdurdod.

24.3
Lle nad oes person cymwys wedi gwneud cais, bydd yr Awdurdod yn gwneud trefniadau pellach i hysbysebu yn unol â Rheol Sefydlog 24.2 b).
24.4
Bydd pob cam sy'n ofynnol o dan y Rheolau Sefydlog 24.2 a 24.3 mewn perthynas â phenodi Cyfarwyddwr yn cael eu cymryd gan y Pwyllgor Personél.

25.
CAMAU DISGYBLU YN YMWNEUD Â’R PRIF SWYDDOGION 
25.1
Ni fydd camau disgyblu (heblaw camau y mae Rheol Sefydlog 25.2 isod yn gymwys) o ran:
a)
Pennaeth Gwasanaeth Cyflogedig yr Awdurdod;

b)
y Swyddog Monitro;

c)
y Prif Swyddog Cyllid, neu 
d)
swyddog a oedd, ond ar yr adeg yr oedd y camymddwyn honedig yn cael ei ymchwilio nad yw bellach yn swyddog y cyfeirir ato yn a) i c) uchod lle’r oedd y camymddwyn honedig wedi digwydd yn ystod y cyfnod pan oedd y swyddog yn y cyfryw swydd 
yn cael eu cymryd gan yr Awdurdod, na gan Bwyllgor nac Is-bwyllgor, ac eithrio yn unol ag argymhelliad mewn adroddiad a wnaed gan Berson Annibynnol Dynodedig o dan Reoliad 9 o Reoliadau Awdurdodau Lleol (Rheolau Sefydlog) (Cymru) 2006 (ymchwilio i gamymddwyn honedig) ac fel y'i diwygiwyd gan Reoliadau Awdurdodau Lleol (Rheolau Sefydlog) (Cymru) (Diwygio) 2014.
25.2
Y camau y mae Rheol Sefydlog 25.1 yn gymwys iddynt yw atal y swyddog o’i waith dros dro at ddibenion ymchwilio i'r camymddwyn honedig sy'n achosi’r camau hyn; cyn belled â bod y cyfryw atal dros dro ar gyflog llawn ac yn dod i ben heb fod yn hwyrach nag ar ddiwedd cyfnod o ddau fis sy'n dechrau ar y diwrnod y daw'r atal dros dro i rym. 
26.
SÊL GYFFREDIN YR AWDURDOD 
26.1
Cadw’r Sêl Gyffredin 

Bydd Sêl Gyffredin yr Awdurdod yn cael ei chadw yng ngofal y Prif Weithredwr.
26.2
Gosod y Sêl Gyffredin 
Ni fydd Sêl Gyffredin yr Awdurdod yn cael ei gosod ar unrhyw ddogfen oni bai ei bod yn ymwneud â thrafodion sydd wedi eu hawdurdodi gan benderfyniad yr Awdurdod neu Bwyllgor y mae'r Awdurdod wedi dirprwyo ei bwerau iddo yn y cyswllt hwnnw, neu yn unol â phŵer dirprwyedig y Prif Weithredwr.
26.3
Ardystio’r Sêl Gyffredin 
Bydd y Sêl Gyffredin yn cael ei hardystio gan y Prif Weithredwr neu Swyddog arall a awdurdodwyd yn briodol yn ysgrifenedig ganddo/ganddi ynghyd â Chadeirydd neu Aelod o'r Awdurdod.  Bydd cofnod o bob tro y selir dogfen yn cael ei wneud a’i rifo yn olynol mewn llyfr a gedwir at y diben hwnnw, a bydd yn cael ei ddilysu gan un o'r personau a ardystiodd y Sêl Gyffredin.

27.
ATAL Y RHEOLAU SEFYDLOG 
27.1
Yn ddarostyngedig i Reol Sefydlog 27.2, gellir atal unrhyw Orchymyn Sefydlog o ran unrhyw fusnes yn y cyfarfod lle mae’r atal wedi cael ei gynnig.

27.2
Ni fydd Cynnig i atal y Rheolau Sefydlog yn cael ei gynnig heb Rybudd oni bai bod o leiaf dwy ran o dair o nifer cyfan o Aelodau'r Awdurdod neu'r Pwyllgor yn bresennol.

28.
AMRYWIO A DIDDYMU’R RHEOLAU SEFYDLOG 
Ac eithrio’r Rheolau Sefydlog hynny sy'n deillio o Awdurdod Statudol, bydd unrhyw Gynnig i ychwanegu at, amrywio neu ddiddymu’r Rheolau Sefydlog hyn, pan gaiff hynny ei gynnig a'i eilio, yn cael ei ohirio heb drafodaeth, tan y Cyfarfod Cyffredin nesaf o’r Awdurdod.

29.
DEHONGLI’R RHEOLAU SEFYDLOG 
29.1
Bydd penderfyniad y Cadeirydd ar bob pwynt o weithdrefn, Pwyntiau o Drefn a dehongli’r Rheolau Sefydlog, yn derfynol ac ni fydd unrhyw ddadl ar hynny.
29.2
Mae’r cyfeiriadau yn y Rheolau Sefydlog at:


"Cadeirydd" yn cynnwys Dirprwy Gadeirydd neu berson arall sy'n cadeirio yn absenoldeb y Cadeirydd.


"Pwyllgor" yn cynnwys Is-bwyllgor, Gweithgor a/neu Banel.
� Rheoliadau Awdurdodau Lleol (Rheolau Sefydlog) (Cymru) (Diwygio) 2017





1

